
ТҰРАҚТЫ ТУРИЗМ ЖƏНЕ ӨҢІРЛІК ДАМУ: КАТОНҚАРАҒАЙ МЕН 
АҚМОЛА ОБЛЫСТАРЫНЫҢ ЭКОБРЕНДИНГІНЕ НЕГІЗДЕЛГЕН 

ЗЕРТТЕУ 
 

М. Х. Каражанова1  
1Л.Н. Гумилев атындағы Еуразия Ұлттық университеті, Астана, Қазақстан 

Республикасы 
 (mzhkmir@mail.ru) 

 
Аңдатпа: Бұл мақалада Қазақстанның ішкі туристік дестинациялары - 

Катонқарағай мен Ақмола облыстарының тұрақты дамуындағы туризмнің 
əлеуметтік маңыздылығы қарастырылады. Мақалада аталған өңірлердің 
экотуризм саласындағы əлеуетін, жергілікті қоғамдастықтардың қатысу 
деңгейін, инфрақұрылымдық мүмкіндіктерін жəне экобрендинг құралдарын 
сараптай отырып, өңірлік даму стратегияларымен өзара байланысын ашады. 
Зерттеу барысында, бақылау жəне салыстырмалы талдау əдістері қолданылды. 
Мақалада экологиялық жəне əлеуметтік факторлар негізінде екі өңірдің 

мүмкіндіктері мен сын-қатерлері айқындалып, болашақтағы даму бағыттары 
ұсынылады. Авторлар тұрақты туризмді ілгерілетуде экобрендингтің маңызды 
рөл атқаратынын жəне жергілікті қауымдастықтарды тартудың шешуші мəнге ие 
екенін негіздейді. 

Аннотация: В данной статье рассматривается социальная значимость 
туризма в устойчивом развитии внутренних туристских дестинаций Казахстана - 
Катон-Карагайской и Акмолинской областей. В статье раскрывается 
взаимодействие указанных регионов со стратегиями регионального развития с 
экспертизой потенциала в области экотуризма, уровня участия местных 
сообществ, инфраструктурных возможностей и инструментов экобрендинга. В 
ходе исследования были использованы методы наблюдательного и 
сравнительного анализа. В статье будут определены возможности и вызовы двух 
регионов на основе экологических и социальных факторов и предложены 
направления будущего развития. Авторы обосновывают, что экобрендинг играет 
важную роль в продвижении устойчивого туризма и имеет решающее значение 
для привлечения местных сообществ. 

Abstract: this article discusses the social significance of tourism in the 
sustainable development of domestic tourist destinations of Kazakhstan - Katon-
Karagay and Akmola regions. The article reveals the potential of these regions in the 
field of ecotourism, the level of participation of local communities, infrastructure 
opportunities and interaction with regional development strategies, analyzing ecobrand 
tools. In the course of the study, methods of control and comparative analysis were 
used. The article identifies the opportunities and challenges of the two regions on the 
basis of environmental and social factors and proposes directions for future 
development. The authors justify the fact that eco-branding plays an important role in 
promoting sustainable tourism, and attracting local communities is of crucial 
importance. 

Түйін сөздер: тұрақты туризм, əлеуметтік тұрақтылық, экобрендинг, 
туристік дестинация 

Ключевые слова: Устойчивый туризм, социальная стабильность, 
экобрендинг, туристская дестинация 

Keywords: sustainable tourism, social sustainability, eco-branding, tourist 
destination 

 
JEL classification: Q01 
 
Кіріспе. Бүгінгі жаһандану үрдісі туризм саласының əлемдік 

экономикадағы маңызын арттыра түсті. Туризм тек саяхат пен демалыс емес, ол 
- əртүрлі мəдениеттермен танысу, табиғи мұраларды тану жəне халықтар 
арасындағы байланысты нығайту құралына айналды. Бұл сала əлеуметтік жəне 
экономикалық серпінді дамуға жол ашып, жергілікті қауымдастықтарға жаңа 
мүмкіндіктер ұсынады. Алайда туризмнің жаппай таралуы бірқатар əлеуметтік 
жəне мəдени мəселелерді де туындатуда. Əсіресе, жергілікті халықтың өмір 
салты, мəдени құндылықтары мен əлеуметтік теңдігіне тигізетін ықпалына 
қатысты алаңдаушылықтар жиілеп отыр. Сондықтан қазіргі таңда тұрақты даму 

тұжырымдамасы аясында туризмнің əлеуметтік салдарын терең əрі кешенді 
зерттеу қажеттілігі өзекті болып отыр. 

Аталмыш тақырыпты терең зерттей отырып, бұл зерттеу жобасы туризмнің 
жергілікті жəне жаһандық қауымдастықтарға əсерін, оның артықшылықтары мен 
туындауы мүмкін қиындықтарды жан-жақты талдауға бағытталған.  

Тұрақты даму тұжырымдамасы əлем бойынша өзекті салалардың бірі. Ол 
өзіне экологиялық, экономикалық жəне əлеуметтік аспектілерден тұрады.  

Бұл контексте экобрендинг тек маркетингтік құрал ғана емес, сонымен 
қатар жергілікті қауымдастықтардың əлеуметтік дамуына ықпал ететін 
стратегиялық құрал ретінде қарастырылады. Яғни, экобрендингтің көмегімен 
өңірлік туризмнің əлеуметтік маңызын күшейтуге, жергілікті халықты тарту мен 
табысын арттыруға, мəдени мұраны сақтауға жəне экологиялық сананы 
қалыптастыруға жол ашылады. Осыған байланысты Катонқарағай мен Ақмола 
облыстарының тəжірибесін салыстыра отырып, экобрендингтің туризмнің 
əлеуметтік аспектілерін күшейтудегі рөлі мен əлеуетін айқындау - бұл 
зерттеудің негізгі мақсатының бірі болып табылады. 

Əдебиеттерге шолу. Р. Шохан мен Л. М. Муталиева Central Asian Economic 
Review өз зерттеуінде туристік дестинация ұғымын тұрақты аймақтық даму 
механизмі ретінде қарастырады. Авторлар дестинацияның брендинг, 
инфрақұрылым жəне жергілікті қауымдастықтардың қатысуы секілді 
аспектілерінің аймақтың əлеуметтік-экономикалық өсуіне əсер ететінін 
негіздейді [1]. 

Халықаралық ғылыми əдебиеттер арасында J. Urry еңбегі маңызды орын 
алады. Ол туризмді тұтыну феномені ретінде сипаттай отырып, туристік 
тəжірибенің əлеуметтік құрылыммен өзара байланысын зерттейді. Туризмді 
əлеуметтік қатынастар мен мəдени тəжірибелердің ерекше формасы ретінде 
түсіндіру қазіргі туризм социологиясының маңызды бағытына айналғандығын 
негіздейді [2]. 

Сонымен қатар, P. Obrador Annals of Tourism Research зерттеуі отбасылық 
қатынастардың туризмдегі рөлін ашып көрсетеді. Ол демалыс орындарындағы 
«қалың əлеуметтік байланыстар» мен тұрмыстық қатынастардың туристік 
тəжірибеге ықпалын жан-жақты сипаттайды . Бұл жұмыс туризмді зерттеуде 
жеке жəне ұжымдық тəжірибелерді ескеру қажеттігін дəлелдейді [3]. 

Жүргізілген Отандық жəне шет елдік əдеби шолу нəтижесінде туризмнің 
дамуы жергілікті халықтың əлеуметтік-экономикалық əлеуетін арттыруға, жаңа 
жұмыс орындарын құруға жəне олардың жалпы əл-ауқатын жақсартуға тікелей 
ықпал етіп жатқанын анықталды. 

Əдістеме материалдар. Əлеуметтік тұрақтылықты ескере отырып, 
туризмнің стихиялы немесе жоспарланбаған дамуы жергілікті 
қоғамдастықтардың өмір салтына, мəдени ерекшелігіне жəне əлеуметтік 
құрылымының үйлесімділігіне теріс əсер етуі мүмкін.  

Осыған байланысты туризм саласындағы əлеуметтік тұрақтылықты 
нығайту үшін тап болып отырған түрлі өзекті мəселелерге мұқият талдау 
жүргізілді. Жергілікті қауымдастықтарды маргиналдандыру жəне олардың 
туристік жобаларға қатысуын шектеу маңызды мəселе болып табылады. 

жергілікті қоғамдастықтың белсенді қатысуы тұрақты туризм моделін 
қалыптастыруға жол ашады. Бұл жергілікті өнімдерді, қолөнерді, ұлттық 
тағамдар мен мəдени іс-шараларды насихаттау арқылы туризмді аймақтық 
экономиканың ажырамас бөлігіне айналдыруды білдіреді. Сонымен қатар, бұл 
сала жұмыс орындарын құруға, табыс көздерін əртараптандыруға жəне 
халықтың өмір сүру сапасын жақсартуға көмектеседі.  

Зерттеу əдісі ретінде талдау жасау үшін Қазақстан Республикасының ресми 
ұлттық статистика бюросы деректері жəне салыстырмалы талдау жүргізілді жəне 
Ақмола облысы əкімдігінің ресми интернет-ресурсы мəліметтері қолданылды. 

Зерттеу туризмнің əлеуметтік əділеттілікке, инклюзивтілікке, мəдениетті 
сақтауға, білім беруге жəне жергілікті тұрғындардың əл-ауқатын жақсартуға 
қосқан үлесін зерттейді. Сонымен қатар, туризмнің коммерцияландыру, мəдени 
бұрмалау, жергілікті ресурстарға қысым жасау жəне əлеуметтік теңсіздіктің 
күшеюі сияқты ықтимал жағымсыз əсерлері де назардан тыс қалмайды. 

Осы аталған оң жəне теріс ықпалдарды нақты өңірлік контексте қарастыру 
- туризмнің əлеуметтік тұрақтылыққа əсерін тереңірек түсінуге мүмкіндік береді. 
Қазақстанның əртүрлі аймақтарында туризмнің даму қарқыны мен ерекшеліктері 
айтарлықтай өзгеше, бұл өз кезегінде жергілікті қоғамдастықтардың əлеуетіне, 
мəдениетіне жəне əлеуметтік жағдайына түрліше əсер етеді. 

Нəтижелер мен талқылау. Катонқарағай мен Ақмола облыстары - 
туризмді дамытуға əлеуеті зор, табиғи-мəдени ресурстары мол аймақтар. Алайда 
бұл өңірлердегі туризмнің əлеуметтік аспектілері біркелкі емес. Бір жағынан, 
туризм жаңа жұмыс орындарын ашып, халықтың табысын арттырып, жастардың 
ауылда қалуына түрткі болуы мүмкін. Екінші жағынан, туризмнің бейберекет 
дамуы табиғи ортаның тозуына, мəдени мұраның жойылуына жəне əлеуметтік 
теңсіздіктің тереңдеуіне алып келуі ықтимал. Осы тарауда екі өңірдің 
ерекшеліктері мен туризмнің əлеуметтік əсері жан-жақты салыстырмалы түрде 
талданады. 

Бұл зерттеуде Катонқарағай жəне Ақмола облыстарының таңдалуы 
бірнеше ғылыми жəне практикалық факторларға негізделеді. Екі өңір де 
Қазақстандағы ішкі туризмнің дамуы үшін стратегиялық маңызы бар аймақтар 
қатарына жатады жəне олардың əрқайсысы туризмнің əлеуметтік аспектілерін 
зерделеу тұрғысынан өзіндік ерекшеліктерге ие. Катонқарағай - Қазақстандағы 
ең ірі ұлттық табиғи парктердің бірі ретінде, экотуризмді дамытудың əлеуеті зор, 
алайда əлеуметтік инфрақұрылымы мен туризмді ұйымдастыру тəжірибесі 
шектеулі аймақ болып табылады. Бұл өңірдің табиғи, тарихи жəне этномəдени 
ресурстары мол болғанымен, оларды əлеуметтік тұрақтылық пен жергілікті 
қоғам игілігіне бағыттау мəселелері өзекті күйінде қалып отыр [4]. 

Ал Ақмола облысы, əсіресе Бурабай жəне Зеренді сияқты туристік 
дестинациялары арқылы, елдегі танымал ішкі туризм бағыттарының біріне 
айналған. Мұнда туризм секторы анағұрлым жүйелі дамып келеді, 
инфрақұрылым жетілген, əрі мемлекет тарапынан қолдау тұрақты түрде 
көрсетіліп отыр. Сонымен қатар, бұл аймақта туризмнің əлеуметтік əсерлерін - 
жұмыс орындарының құрылуы, тұрғындардың өмір сүру сапасының артуы 

немесе керісінше маусымдық теңсіздік сияқты мəселелерді бақылауға мүмкіндік 
бар [5]. 

Осылайша, бір жағынан - əлеуеті жоғары, бірақ əлі де даму сатысындағы 
Катонқарағай, екінші жағынан - салыстырмалы түрде дамыған жəне жүйеленген 
Ақмола облысы туризмнің əлеуметтік мүмкіндіктері мен сын-қатерлерін 
салыстыра зерттеуге қолайлы эмпирикалық база ұсынады. Мұндай тəсіл өңірлік 
ерекшеліктерді ескере отырып, тұрақты туризмді дамытуға бағытталған тиімді 
стратегиялар мен ұсыныстарды қалыптастыруға мүмкіндік береді. 

Сонымен қатар, бұл екі өңірді зерттеуде экобрендинг ұғымын енгізу - 
қазіргі туризм индустриясында əлеуметтік жəне экологиялық тұрақтылық 
қағидаттарын үйлестіре қарастыру қажеттігінен туындайды. Катонқарағай мен 
Ақмола облыстары табиғи байлықтары мен рекреациялық əлеуеті арқылы 
экотуризмнің басты бағыттарының бірі бола отырып, аймақтық экобрендингті 
қалыптастырудың əртүрлі сатысында тұр. Катонқарағайда экобрендинг негізінен 
табиғатты сақтау мен дəстүрлі өмір салтын насихаттауға бағытталған, бірақ ол 
əлі де институционалды деңгейде жүйеленбеген. Ал Ақмола облысында, əсіресе 
Бурабай кластері шеңберінде экобрендинг элементтері (экологиялық имидж, 
тұрақты турөнімдер, «жасыл» инфрақұрылым) белгілі бір деңгейде қалыптасып, 
аймақтың тартымдылығын арттырып отыр. 

Катонқарағай - Шығыс Қазақстан облысындағы ерекше қорғалатын табиғи 
аймақтардың бірі ретінде экотуризмді дамытуға үлкен əлеуетке ие. Бұл өңір 
Қазақстандағы ең ірі ұлттық парктердің бірі саналатын Катонқарағай 
мемлекеттік ұлттық табиғи паркінің негізінде орналасқан. Табиғи 
ландшафттардың əртүрлілігі, флора мен фаунаның байлығы, сондай-ақ дəстүрлі 
ауыл өмірі - бұл аймақтың экобрендтік ерекшеліктерін айқындайтын негізгі 
факторлар. 

Алайда, қазіргі уақытта Катонқарағай өңірінде экотуризмнің даму деңгейі 
шектеулі күйде қалып отыр. Туризм инфрақұрылымының əлсіздігі, көлік 
қолжетімділігінің төмендігі жəне кəсіби кадрлардың тапшылығы - экобрендинг 
стратегиясын толыққанды жүзеге асыруға кедергі келтіретін факторлар 
қатарында. Сонымен қатар, жергілікті қауымдастықтың туризм саласына 
жеткілікті деңгейде тартылмауы да аймақтың əлеуметтік дамуына шектеу қояды. 

Дегенмен, өңірде экобрендингтің əлеуеті жоғары. Туристік өнімдер 
жергілікті табиғи жəне мəдени ресурстарға негізделіп жасалуы мүмкін: 
агротуризм, шөппен емдеу, этнотуризм, экологиялық жаяу маршруттар жəне т.б. 
Бұндай турөнімдер Катонқарағайдың табиғи бейнесі мен өмір салтын сақтай 
отырып, жергілікті тұрғындарды жұмыспен қамту, мəдени мұраны дəріптеу 
жəне əлеуметтік тұрақтылықты қамтамасыз ету бағытында тиімді құралы 
бола алады. 

Ақмола облысы, əсіресе Бурабай мен Зеренді курорттық аймақтары, ішкі 
туризмді дамытуда айтарлықтай ілгеріледі. Бұл өңірлерде туризм 
инфрақұрылымы салыстырмалы түрде жақсы дамыған, қонақ үйлер, туристік 
ақпарат орталықтары, маршруттар жүйеленген. Экобрендингке келсек, Бурабай 
«Қазақстанның інжу-маржаны» ретінде ұсынылып, оның табиғи жəне 
экологиялық құндылықтары брендтік бейне арқылы насихатталып жүр [6]. 

Ақмола облысында экобрендинг құралдарының тиімді қолданылуы 
жергілікті халық үшін жаңа жұмыс орындарын ашуға, жас кəсіпкерлердің 
экотуризм саласына енуіне, ауылдық жерлердің экономикалық жандануына 
алып келуде. Зеренді өңірінде, мысалы, туристік агрофермалар, отбасылық 
демалыс үйлері мен экологиялық бағыттағы турөнімдер кең таралуда. Сонымен 
қатар, жергілікті əкімшілік пен туристік ұйымдар табиғатты қорғау мен туризмді 
үйлестіруге бағытталған бағдарламаларға қатысуда. Бұл əлеуметтік 
тұрақтылықты сақтау мен экожүйені қорғаудағы маңызын көрсетеді. Яғни, 
Ақмола облысы экобрендинг арқылы тұрақты əлеуметтік даму жолына түскен оң 
мысалдардың бірі бола алады. 

Катонқарағай мен Ақмола облыстарының туризмді дамыту тəжірибесі мен 
əлеуметтік ықпалы бірқатар ортақ жəне айырмашылықты сипаттарға ие. Екі өңір 
де табиғи байлықтар мен экологиялық əлеуетке ие, алайда оларды пайдалану мен 
экобрендинг арқылы жүзеге асыру деңгейі əртүрлі. 

Ақмола облысында, экобрендинг жүйелі түрде енгізіліп, туризм 
инфрақұрылымының дамуы, маркетингтік стратегиялардың тиімділігі, туристік 
қызметтердің стандартталуы аймақтың тартымдылығын арттырды. Бұл өңірде 
жергілікті халықтың туризм арқылы табыс табуына жəне əлеуметтік 
жағдайының жақсаруына нақты алғышарттар жасалған [7]. 

Катонқарағай өңірі, өз кезегінде, бірегей экожүйесі мен мəдени мұрасына 
қарамастан, əлеуетін толық іске асыра алмай отыр. Бұл көбінесе экобрендингтің 
жеткілікті деңгейде қолданылмауы, ақпараттық-таныстыру жұмыстарының 
əлсіздігі жəне қаржылық, институционалдық қолдаудың шектеулігімен 
байланысты. Алайда бұл өңір - ұзақмерзімді даму тұрғысынан алғанда, «таза» 
экотуризм мен əлеуметтік əділетті туризм құруға ең қолайлы платформа болып 
табылады. 

Осы екі мысалдың салыстырмалы талдауы Қазақстандағы ішкі туристік 
дестинацияларды дамытуда экобрендингтің маңызын айқындай түседі. Бұл 
бағыт əлеуметтік ықпалды арттырып қана қоймай, тұрақты дамудың негізгі 
қағидаттарына сəйкес экологиялық жəне мəдени ресурстарды сақтауға 
мүмкіндік береді. 

Ұлттық парктердің экожүйелік жəне туристік əлеуетін нақты бағалау үшін 
сапалық көрсеткіштер мен келушілер санына талдау жасау маңызды. Осы 
орайда, төменде ұсынылған диаграммалар Қазақстандағы бірқатар ұлттық 
парктердің көрсеткіштерін салыстыра отырып, экобрендинг тұрғысынан даму 
мүмкіндіктерін бағалауға негіз болады [8]. 

1-сурет. Ұлттық парктердің сапалық көрсеткіштерінің жиыны 

* stat.gov.kz/region/akmola/ негізінде автормен құрастырлған 
 
1-суретте көрсетілгендей, ұлттық парктердің сапалық көрсеткіштер 

бойынша жиынтық бағасын көрсетеді. Бұл көрсеткіштерге инфрақұрылымның 
жағдайы, табиғи ресурстардың сақталуы, экологиялық білім беру мен туризмге 
бейімделу деңгейі кіреді. Бұл тұрғыда Іле-Алатау (24 балл), Қатонқарағай (19 
балл) жəне Бурабай (19 балл) ұлттық парктері алдыңғы қатардан көрінеді. 

 

 
2-сурет. Қазақстан ұлттық парктерінің жылдық келушілер саны 

* stat.gov.kz/region/akmola/ негізінде автормен құрастырлған 
 
2-суретте, келушілердің жылдық саны бейнеленген. Мұнда Бурабай мен 

Іле-Алатау ұлттық парктері айқын басымдыққа ие болып отыр (тиісінше 650 мың 
жəне 400 мыңнан астам келуші), ал Қатонқарағай ұлттық паркі келушілер саны 
бойынша ең төмен көрсеткішке ие (шамамен 20 мың келуші). 

Бұл деректер Қатонқарағай ұлттық паркінің сапалық жағынан жоғары 
бағаланғанына қарамастан, оның экобрендингтік əлеуетінің жеткілікті дəрежеде 
жүзеге аспағанын аңғартады. Демек, бұл аймақта тұрақты туризм мен 
экобрендинг құралдарын тиімді пайдалану арқылы туризмнің дамуына серпін 
беруге мүмкіндік бар екенін көрсетеді. Керісінше, Бурабай ұлттық паркінің 
туристік ағыны жоғары болғанымен, экологиялық сапалық көрсеткіштер 
бойынша одан əрі жетілдіруді қажет етеді. Осы екі парк арасындағы 
айырмашылықтар олардың экобрендтерін қалыптастырудағы басымдықтары 
мен əлсіз тұстарын анықтауға негіз болады. 

Қортырынды. Тұрақты туризм жəне өңірлік даму: катонқарағай мен 
ақмола облыстарының экобрендингіне негізделген зерттеу негіздері мынадай 
тұжырымдарға алып келді:  

-Экобрендинг қазіргі таңда тек маркетингтік құрал ғана емес, сонымен 
қатар өңірлік қауымдастықтардың əлеуметтік дамуына əсер ететін маңызды 
стратегиялық тетік ретінде қарастырылды.  

-Ол жергілікті тұрғындардың əл-ауқатын жақсартуға, мəдени мұраны 
сақтауға, экологиялыө сана қалыптастыруға мүмкіндік береді. 

-Катонқарағай мен Ақмола облыстарының тəжірибесін талдай отырып, 
экобрендингтің туризмнің əлеуметтік аспектілерін күшейтудегі маңызы 
айқындалды.  

Бұл зерттеудің қорытындысы – экобрендинг тұрақты туризмді дамытуда 
əлеуетті құрал болып табылатынды сараланды. 

